
Isumaginninnermut Naalakkersuisoq 
Medlem af Naalakkersuisut for Sociale Anliggender

Inatsisartunut ilaasortaq Harald Bianco
Inuit Ataqatigiit

§ 36, imm. 1-mut  Naalakkersuisunut apeqqut pillugu:
Naalakkersuisut kalaallit Danmarkimi najugaqartunut aappariittut katissimanertik 
pissutigalugu Danmarkimi najugaqalersimasunut aapparisaminillu 
toqusoorsimasunut Kalaallit Nunatsinnullu uteqqikkusuttunut angalanermut 
aningaasatigut tapiissuteqarsinnaanermut aammalu Kalaallit Nunaanni 
ineqarfissamik kiisalu inunnik isumaginninnermi ajunngitsorsiassanik 
pissarsiaqarnissamut ikiorsiinissamullu periarfissaqartitsippat?

Apeqqummut qujanaq. 

Aallaqqaasiullugu ilisimatitsissutigineqassaaq, Danmarkimi kalaallit illuutaasa arlaannut 
saaffiginnittoqarsinnaammat, taakkunanilu Kalaallit Nunaannut uteqqinnissamik 
kissaateqaraanni paasissutissanik pissarsiaqartoqarsinnaalluni. Københavnimi 
Odensemi Århusimi Aalborgimilu kalaallit illuuteqarput. 

Isumatsialaassaaq neqeroorut manna atussallugu Kalaallit Nunaannut utertinnani 
piareersarluarnissaq pitsaanersaammat. 

Danmarkimiit Kalaallit Nunaannut uternermi angalanermut aningaasatigut 
tapiissuteqarsinnaanermut tunngatillugu, pisortanik ikiorsiissutit pillugit inatsisartut 
peqqussutaat imaluunniit Kalaallit Nunaanni isumaginninnermi inatsisit allat 
naapertorlugit tamanna ikiorsiinissamut periarfissaqanngilaq. 

Taamaattorli Soraarnerussutisianik Aqutsisoqarfiup nittartagaanni 
httt://www.dss.dk/hvad/Tilskud/d.htm -mi takuneqarsinnaavoq Kalaallit Nunaanni 
aamma Kalaallit Nunaannut tamakkiisumik imaluunniit ilaannakortumik angalanissamut 
aningaasartuutinut tapiissutinik qinnuteqartoqarnissamut periarfissaqarpoq. 

Ineqarnermut aningaasatigut tapiiffigineqarsinnaanermut periarfissanut tunngatillugu 
ilisimatitsissutigineqarsinnaavoq, ineqarnermut tapiissuteqartarneq pillugu inatsisartut 
peqqussutaat naapertorlugu, attartukkani inissiaatini najugaqaraanni periarfissaqarmat 
ineqarnermut tapiissutinik qinnuteqarnissaq. 

Pensionisiaqarnermut tunngatillugu ilisimatitsissutigineqarsinnaavoq, Danmarkimiit 
Kalaallit Nunaannut nuunnermi kalaallit nunaanni pensioneqarnermut inatsisit malillugit 
ikiorserneqalersarmata. Utoqqalinermi siusinaartumillu pensionisiat pillugit inatsisartut 
peqqussutaat nr. 3 aamma 4, 7 maj 2007-imeersut naapertorlugit 
tunniunneqarsinnaapput. Ilisimatitsissutigineqarsinnaavoq utoqqalinermi 
pensionisiaqarsinnaanermi ukiunik killigitinneqarmat 65-nik ukioqarnissaq. Tamatuma 
saniatigut utoqqalinermi siusinaartumillu pensionisiaqarsinnaanermut piumasaqaataasut 
naammassineqartariaqarput taakkununnga inatsisitigut piumasaqaataasut 
naapertorlugit. 

